
SÖZBAŞY

Hormatly okyjy!

Türkmenistanyň Ylymlar akademiýasynyň Tehnologiýalar merkeziniň ylmy-amaly elektron 
žurnalynyň şu sanyny siziň dykgatyňyza hödürleýäris.

Ylmyň dürli ugurlaryna bagyşlanan žurnalyň bu sanynda Türkmenistanda ylmyň ileri tutulýan 
ugurlaryna laýyklykda ýurdumyzyň alymlarynyň ýerine ýetiren ylmy işleri ýerleşdirildi.

«Çöller we oazisler: wagt we giňişlik boýunça özara täsiriň depgini» atly makalada, taryhy-
geografiki garaýyşlarlaryň esasynda adamyň çöl landşaftyna, daşky gurşawa täsiriniň artyşy 
kesgitlenilýär. Aeorokosmiki usullardan peýdalanylyp taýýarlanylan, landşaftlaryň antropogen 
faktorlaryň täsiri hem-de şunda ýüze çykýan ýaramsyz prosesleriň we hadysalaryň netijesinde 
özgeriş dinamikasynyň kartasy berilýär, şeýle-de daşky gurşawy goramak boýunça çäreler işlenilip 
düzülende ýardam berjek Türkmenistanyň, esasan, oazisleriň töwereginde emele gelýän ekologiýa 
taýdan çylşyrymly sebitleriniň shematiki kartasy döredilipdir. 

«Gönüburçlukda erkin konwektiw ýylylyk çalşygy meselesi» atly makalada geofizikanyň 
örän möhüm meselesi bolan temperaturanyň üýtgemelerine baglylykda dykyzlyklaryň tapawudy 
sebäpli bolup geçýän suwuklyklaryň erkin konweksiýasy derňelýär. Gönüburçlukda erkin 
konweksiýany modelirlemek meselesinde Grasgofyň sanynyň we gönüburçlugyň taraplarynyň 
uzynlyklarynyň gatnaşygynyň dürli bahalarynda Nusseltiň integral sanyny hasaplamagyň netijeleri 
getirilýär. Tizlikleriň meýdany hasaplanylanda kiçi ýalňyşlaryň çözüwiň stasionar bahadan düýpli 
tapawutlanmagyna getirýändigi anyklanylýar. Şoňa görä-de stasionar çözüji ulanylanda iterasiýa 
prosesiniň ýygnanmaýandygy ýüze çykarylýar.

«Ýol hereketini dolandyryş ulgamynyň iş prosesini amatlaşdyrmak» atly makalada ýol 
çatryklarynyň geçirijilik ukybyny ýokarlandyrmak maksady bilen, anyk däl logika ulanylyp, ýol 
yşygynyň dolandyryş ulgamy kämilleşdirilýär. Ulag akymynyň durnuksyzlygy we dürlüligi göz 
öňünde tutulyp, Mamdaniniň algoritimini ulanmak arkaly ýol hereketiniň dolandyryş ulgamynyň 
anyk däl logika esaslanýan modeli düzülýär. Netijede, ulgamyň netijelilik görkezijisini peseltmegiň 
we ulag akymyny düzgünleşdirmegiň anyk däl logikaly awtomatlaşdyrylan usuly hödürlenilýär.

«Gaýtadan dikeldilýän energiýa çeşmeleriniň internet portaly» atly makalada Türkmenistanyň 
şertlerinde fotoelektrik gün we ýel elektrik beketleriniň taslanylmagy hem-de netijeli ulanylmagy 
üçin iň amatly tebigy potensial mümkinçiligi bolan ýerleri saýlap almak meselesine seredilýär. 
Ýurdumyzyň gün we ýel energiýa gorlaryna baha bermek üçin bitewi maglumatlar merkezi hem-de 
internet portaly döredilip, onuň sebit boýunça gün we ýel energetiki gurnawlarynyň guruljak ýerlerini 
kesgitlemäge mümkinçilik berýändigi esaslandyrylýar.

«Önümli gatlaklary açmak we guýulary özleşdirmegiň usuly» atly makalada, häzirki zamanyň 
möhüm hem-de çylşyrymly meseleleriniň biri bolan önümli gatlaklardan nebiti we gazy burawlamak
da hem-de gazyp almakda amatly usuly saýlap almaga bagyşlanýar. Az syzyjylykly nebit hem-de gaz 
gatlaklarynyň önümberijiligini artdyrýan usullar teklip edilýär.

«Topragyň şorlaşmagynyň öňüni almakda biotehnologik usullar» atly makalada ösümlik 
galyndylarynyň adsorbentlik häsiýetlerine laýyklykda toprakdaky duzlaryň mukdaryny peseltmek 

meselesine seredilýär. Topragyň üstki hasyl beriji böleginde ösümlik galyndylaryny ýerleşdirmek 
bilen, şorlaşmany döredýän duzlary sorduryp, soňra olaryň dürli galofil mikroorganizmler tarapyndan 
özleşdirilmegini üpjün etmek arkaly şorlaşmany azaldyp bolýandygy anyklanylýar.

«Alapakyryň dänesinden gury ekstraktyň innowasion usulda alnyşy» atly makalada köpdürli 
bejeriji täsirli we azyklyk maddalary özünde saklaýan dermanlyk ösümligi bolan alapakyryň 
dänesinden barlaghana şertlerinde sokslent ekstraksiýa hem-de liofilizasiýa usullary arkaly gury 
ekstraktyň alnyşy beýan edilýär. Ultramelewşe spektrofotometriýa usuly arkaly gury ekstraktlarda 
geçirilen barlaglaryň netijesinde silimarin flawnolignan birleşmelerine mahsus bolan spektr ýüze 
çykarylýar.

«Adaty psoriaz keselli näsaglarda «Waldmann» UV 181/200 AL 315-400 nm fototerapiýa 
enjamynda bejerginiň netijeleri» atly makala adaty psoriaz keselini bejermekde oňaýly täsirli we 
maliye taýdan amatly bolan döwrebap innowasion bejeriş usulyny işläp düzmäge bagyşlanýar. 
Fototerapiýa enjamy ulanylanda derä ýerli immunsupressiw, gaýnaglama garşy we antiproliferatiw 
täsir edip, netijede, dermatozyň yzyna gaýdyşmagyna, näsagyň umumy ýagdaýynyň gowulaşmagyna 
getirýändigi görkezilýär.

Žurnalyň redaksiýasy makalalaryňyza sabyrsyzlyk bilen garaşýar.

